
Intro 
Ich chume scho wider usem höche Norde 
zu dene Schtanser Flüüger-Horde. 
Scho wider isch es Johr verbii – 
ich meint es wär erscht geschter gsi! 
Min Esel isch jetzt elektrisch, das isch verruckt: 
Ich hanem es paar Batterie in Hinder truckt. 
49gi werded Ihr – Ihr alte Seck. 
Zum Glück git‘s ab und zu en junge Geck. 
Gäbs die nid wäred Ihr wie’s mir schiin 
bald es Rollator-Racing-Team! 
Ich hoff de 50igscht Geburtstag wärded Ihr chräftig fiire 
und nid nume wehmüetig im Züg ume liire! 
Doch bevor Ihr mir wiiter zuelose müesse 
wett i zerscht mol Eue Nachwuchs begrüesse. 
 
So jetzt losid mir mol alli zue, 
jetzt seig mol für es Momäntli Rue! 
Ich red jetzt zu Euch – und das isch hüt normal – 
mit schaurige Wort, aber ganz gender-neutral. 
Ich mach jetzt mis Kerbholz uuf und luege drii: 
Ich find s’isch au scho dicker gsii! 
Die Saison isch gsii oft mit Wulche verhange – 
so het min Blick nid bis abe chönne lange. 
Beklage händ Ihr Euch gar mängisch wie g’schtört, 
Eues’Gfluech hani bis zu mir ufe g’hört. 
Denn händ sich neulich alti Schpanieflüüger troffe: 
Si händ zäme meh als nur eis Bierli g’soffe. 
Si händ vo de alte Ziite verzellt – 
und drufabe grad nomol es Bierli b’schtellt. 
Sottig Fründschafte sind toll, drum tüend si pfläge. 
Das git dem Club meh als nur es bierigs Läbe! 

Ruedi Bircher 
Dä Chlais seit das ganz gärn und ganz ungemein: 
Du bisch e Zierde vo Euchem Verein! 
Nid nur als Schtanser Spitzepilot, Oh nei – 
sondern au als Gaschtgeber bi Dir dehei! 
Nachem flüüge gits im Garte bi Dier 
denn öfter mol es bächliküelts Bier. 
Und derzue no öppis Feins zum picke 
denn s’Fränzi tued das nätt useschicke. 
Söttigi Gaschtfründschaft chamer wiit go sueche: 
Dä Chlais dankt Euch und würd si au gärn emol bueche! 

Werni Vogel 
Oh Werni, im Clubvorschtand bisch en wärtvolle Macker, 
aber bi de Hornbahn bisch en Brämser gar wacker! 
Wenn Höchschtbetrieb am Stanserhorn isch gar krass, 
vili Inder wänd ufe mit eme Boardingpass, 
git’s e Halbschtund Pause im Chälti – das isch kein Schwank: 
Denn d’Seilbahn macht trotz G’fluech und Schtress ä kein Wank. 
Jäää wieso häd das denn überhaupt chönne passiere? 
Wil de Werni sin Liteschpeed wott ufe schpediere! 

Beat Bachmann junior 
Wenn ime Chriegsfilm sich Granate tüend rode 
schmeissed sich alli ganz flach ufe Bode. 
Im friedliche Griiffeburg git’s das au emänd: 
Det haut sich de Beat flach is grasige Gländ. 
Nid emol binere lausige Landig het er das gmacht, oh nei: 
Sondern wil en wiisshaarige Tschumpel knapp über ihn wegpfiffe sei. 
Zuefällig het de Chlais das ganz genau g’seh: 
Foif Meter sind’s gsii – vilicht nochli meh! 

Nik Locher 
Au wenn er nid do isch hüt i dem Rund 
tueni s’folgende ganz unscheniert kund: 
Wenn mer anere GV ganz vore tued hocke 
sött mer sich nid mit de Ziit verzocke. 
Ziit esch devogloffe und het dä Aalass zerschtört: 
Bi de Abschtimmige het mer’s nur no schnarchle g’hört. 

Dani Oberhänsli 
Bi Dir deheime – und das isch nid zum lache –  
chamer bimeid au en Chochkurs mache! 
D’Prioritäte die ligged aber bem Wii, 
s’choche isch nur es Näbeprogramm gsi. 
Nach Norwege gahsch uf dini Ruedertour, 
zrugg chunsch denn mit ere ganz neue Frisur: 
Vo voore lueget mer klar en Daniel aa, 
vo hinde gseht mer vore en Daniela schtaa! 

Märk Limacher 
Was wäri min Bsuech bi Euch a dem Ort 
ohni din zueverlässige Support? 
Er würdi scheitere mit luutem Krache - 
ich chönnt dä Bsuech nur virtuell mache. 
Für neui Windseck willsch Du uf Böim ufe chlättere – 
pass bitte uf, das es Dich nid tued abeschmättere! 
Dä Chlais sait vile Dank und findet das sehr fein, 
Du bisch eine wo sich schtarch iisetzt für dä Verein. 

Fredi Bircher 
Ich gseh Di als eini vo de moderne Hebamme, 
denn Du schaffsch im Club de Nachwuchs anne. 
Aber nid nur das – es git no meh: 
Mängisch chunnsch dehär mit ere guete Idee. 
Euche Präsi isch da gärn mit debi: 
Denn alli meined es seigi sini gsi. 

Ruedi Imholz 
Als Finanzminischter bisch Du einsami Klass 
au mit Dir macht s’Clubmänätschment viel Schpass! 
Us schportliche Sicht bisch Du es Tier, 
hesch Muskle und Uusduur für öppe vier! 
Im Summer hesch Din Drahtesel füregnoh 
und bisch demit bis uf Griifeburg cho. 
Als Finänzler hesch Du det denn guet uufpasst 
das Euche Präsi nid s’Clubvermöge verprasst. 

Guido Mathis 
Jedes Johr isch’s die gliichi Pracht: 
Du hesch da wieder als Heizer g’schafft! 
Wenn Du nid so toll würsch füüre 
würded mir alli an Ranze früüre! 
Din Iisatz für dä Obig isch wider prächtig gsii, 
ich hoffe Du bisch no ganz lang mit derbi! 
Liebe Guido, mini dankendi Hand isch da. 
Du bisch i däm Club wahrlich de heissischti Maa! 

Extro 
Sodeli, Ihr Schtanser Pilotegschtalte, 
schön das ich min Monolog ha dörfe halte. 
Vergässed nid Euch Gedanke z’mache 
über Geburtstag, Flüügerfäscht und senigi Sache! 
50gi wird mer nur einisch im Läbe – 
da chamer scho nach öppis Grösserem schtrebe! 
Ich mues jetzt mit em Schmutzli min Heiwäg uufsueche 
und hoff ich find underwägs no en Wurscht und echli Chueche. 
«Uf widerhöre» säg i und gang jetzt hei, 
min Wäg dä füert über Schtock und Schtei. 
Mues uufpasse, denn bi dere Nässi 
gheit mer öppe mol ganz gärn uf’d Frässi. 
Ich wünsch Euch für’s nächscht Johr vo de Thermik gar viel, 
und immer meh als nume gnueg Luft underem Kiel! 


